
tíðindi

um miðnámsskúla í høvuðs­
staðarøkinum.

Avleiðingin av hesum 
hevði verið, segði borgar­
stjórin, at teir fleiri enn 
1.300 næmingarnir í Hoy­
dølum, Tekniska skúla og á 
Handilsskúlanum skuldu 
halda fram í sera ótíðarhósk­
andi og útslitnum hølum.

 - Men, tíbetur eru nú øll 
segl sett til hesa bygging, 
sum í sær sjálvum fer at seta 
nýggj mát fyri skúlabygging 
í Føroyum. Marknagil verður 
eftir hetta ein livandi og 
fjølbroyttur býarpartur, har 
tann lívsglaði ungdómurin 
setur sín serstaka dám á.

Borgarstjórin segði seg 
fegnast um tann positiva 
leiklut, sum Tórshavnar 
kommuna hevur havt í hesi 
verkætlan, og sum hevur 
gjørt sítt til, at Landsverk 
saman við teirra arbeiðs­

takarum nú kunnu fara und­
ir byggiarbeiðið. 

- Bæði býráð og umsiting 
hava arbeitt miðvíst og 
konstruktivt við teimum 
mongu málunum, sum hava 
verið knýtt at hesi byggiætl­
an, og teirra lutur liggur ikki 
eftir.

Heðin Mortensen segði, 
at kommunan hevur í sam­
bandi við makaskiftisavtalu 
latið landinum fleiri enn 
31.000 fermetrar av lendi­
num í Marknagili, og sum 
koma aftrat tí grundøki, sum 
landið átti her frammanund­
an. 

- Kommunan skal harum­
framt gera fleiri íløgur í sam­
bandi við depilin, eitt nú í 
vegagerð, parkering, kloakkir 
og millum annað sløkkiliðið, 
sum alt í alt fara at kosta 
fleiri enn 20 miljónir krónur.

Borgarstjórin vísti á, at 

øll vita, hvørjar avbjóðingar 
føroyska samfelagið hevur, 
eisini Tórshavnar býur. 

- Vit missa ov nógv av 
okkara ungu av landinum. 
Hetta ger landið og býin 
munandi fátækari, bæði bú­
skaparliga, vitanarliga og 
mentanarliga.

Heðin Mortensen segði, at 
vit eiga ikki at steðga her.

- Nú er neyðugt at seta 
ferð á at menna hægri 
útbúgving, og til tess 
má byggjast eitt muna­
gott altjóða universitet á 
Debesartrøð. Mær nýtist 
ikki at siga landsstýrinum, at 
eisini við universitetsætlan­
ini fer Tórshavnar býráð at 
veita sín fulla stuðul, segði 
borgarstjórin millum annað, 
tá hann helt røðu við hátíð­
arløtuna í Marknagili.

Hugskot og tankar
Eftir sang, røður og løtuna, 
tá Bjørn Kalsø, lands­
stýrismaður, hevði loyst 
fyrsta flagið, var opið hús í 
matstovuni á Skúlaheimi­
num, har borðreitt var við 
frálíkum pinnamati og 
drykkjuvørum. Teir báðir 
donsku arkitektarnir, Bjarke 
Ingels og Finn Nørkjær, 
frá BIG - sum stendur fyri 
Bjarke Ingels Group - greid­
du frá, hvørji hugskot og 
tankar liggja aftan fyri stóra 
skúladepilin. 

Eitt nú greiddu teir frá, 
hvussu teir hava hugsað teir 
tríggjar skúlarnar saman, og 
hvussu føroyska náttúran og 
frálíka útsýnið úr Marknagili 
yvir høvuðsstaðin, Nólsoyar­
fjørð og Nólsoynna er hugs­
að inn í heildarupplivingina 
av at verða í bygninginum. 

Samlaða fíggjarætlanin 

fyri verkætlanina er 515 
miljónir krónur við innbúgvi 
og øðrum, og pláss verður 
fyri umleið 1.300 næming­
um. Eftir ætlan skal skúlin, 
sum verður 19.500 fermetrar 
til støddar, takast í nýtslu við 
skúlaársbyrjan í 2016. 

- Tað er Finn Nørkjær, 
arkitektur, sum hevur 
høvuðsábyrgdina av verk­

ætlanini vegna BIG. Hann 
arbeiddi fleiri mánaðir í 
Føroyum, eftir at fyritøkan 
hevði vunnið kappingina 
um at tekna skúladepilin. 
Bjarke Ingels og Finn Nør­
kjær eru báðir sera vælnøgd­
ir við, at verkætlanin, sum 
teir hava lagt so nógva orku í, 
umsíðir gerst veruleiki, sigur 
byggiharrin, Landsverk.

Bjørn Kalsø, 
landsstýrismaður 

í mentamálum, 
loysir fyrsta flagið 

við haka, hann 
sjálvur hevur gjørt

Heðin Mortensen bað 
politikararnar bara 

halda fram og eisini byggi 
universitetið á Debesartrøð

Ewald Kjølbro, stjóri á 
Landsverki, fegnaðist 

eisini um, at verkætlanin 
nú er farin í gongd


